
Annotatsiya: Maqolada muxim oziq-ovqat maxsuloti bo‘lgan  dukkakli ekin 

mosh to‘g‘risida juda ko‘p qimmatli ma’lumotlar keltirilgan bo‘lib, axolini oziq-ovqat 

xavfsizligini ta’minlashdagi axamiyati yoritilganligi bilan yanada qimmatlidir. 

Kalit so‘zlar: Mosh, bug‘doy, loviya, no‘xat, ko‘k no‘xat, javdar, oqsil, vitamin, 

kalsiy, oltingugurt, natriy, temir, marganes, mis, bor, kobalt, nikel, yod, fosfor 

 

Jahon miqyosida aholining oziq-ovqat havfsizligini ta’minlashda agrar 

sohaning o‘rni va ahamiyati kundan-kunga oshib bormoqda. Jumladan, 

mamlakatimizda ham mavjud resurs va imkoniyatlardan oqilona  foydalanib, 

aholini qishloq xo‘jaligi mahsulotlari bilan kafolatli ta’minlash, hosildorlik va 

manfaatdorlikni yanada oshirish, sohaga ilm-fan yutuqlari hamda zamonaviy 

yondashuvlarni joriy etish dolzarb masaladir. 

Shu nuqtai nazardan olib qaralganda, respublika aholisini tarkibida organizm 

uchun zarur bo‘lgan oqsil hamda vitaminlar mavjud bo‘lgan, shuningdek, doimo 

sifat jixatdan, to‘yimli oziq-ovqat mahsulotlari bilan ta’minlashda eng qimmatli 

dukkakli ekin moshning ahamiyati nihoyatda kattadir. 

 Mosh (Phaseolus aureus PIiper. va oxirgi klassifikatsiya bo‘yicha Vigna 

radiate (L) Wilzek) ozuqalik qiymati jihati yuqori bo‘lgan dukkakli-don 

ekindir.Dunyoda bugungi kunda takroriy ekin sifatida dukkakli-don ekinlari 91,6 

mln. gektar maydonga ekilib, o‘rtacha don hosildorligi 12,0 s/ga, yalpi hosil 206,4 

mln tonnani tashkil etadi. Ekiladigan maydon hajmi jihatidan jahonda soyadan 

keyin ikkinchi o‘rinda turadi (25 mln gektar). Dunyo bo‘yicha hozirgi paytda o‘rtacha 

5,3 mln. tonna mosh yetishtirilib, moshni yetakchi yetishtiruvchi va iste’molchi 

davlat Hindiston hisoblanadi. Jahondagi mavjud mosh ekin maydonlarining 65% 

va yalpi hosilining 54 % aynan Hindiston davlatining xissasiga to‘g‘ri keladi. 

Shuningdek, jahon bozorida mosh eksportida O‘zbekistonning ham o‘rni katta 

bo‘lib, yiliga o‘rtacha hisobda 200-250 ming tonnagacha mosh eksport qilinadi[1]. 

Mosh qadim zamonlardan Hindistonda yetishtirib kelinadi. Moshning kelib 

chiqish vatani Janubi-g‘arbiy Osiyo bo‘lib, u 5-6 ming yil avval qishloq xo‘jaligida 

yetishtirila boshlagan. Mazkur ekin hozir ham Hindiston, Pokiston, Afg‘oniston, 

Eron, Birma, Xitoy, Vetnam, Yaponiya, Afrika davlatlari, Janubiy Amerika 

davlatlari, shuningdek, Avstraliyada katta hajmlarda yetishtiriladi. Mosh 

O‘zbekiston, Turkmaniston, Tojikiston, Kavkaz va Janubiy Qozog‘istonda (kichik 

maydonda) asosiy ekin yoki kuzgi bug‘doydan keyin takroriy ekin sifatida ekiladi. 



 
 
 

O‘zbekiston Respublikasi Vazirlar Mahkamasining 2019 yil 20 dekabrdagi 

1025-sonli qaroriga asosan g‘alladan bo‘shagan maydonlarga takroriy ekin sifatida 

209 ming gektar moshning mahalliy seleksion navlarini xududlarning tuproq-iqlim 

sharoitlarini hisobga olgan holda to‘g‘ri joylashtirib, 284 ming tonna hosil 

yetishtirilgan[2]. 

Markaziy Osiyo va Kavkazorti Respublikalarida moshdan oziq-ovkat 

sanoatida keng foydalaniladi. Moshdan tayyorlangan un makaronga so‘shilsa 

uning to‘yimliligi yanada ortadi. Mosh dukkakli-don ekinlar guruxiga mansub bo‘lib, 

donida ko‘p mikdorda 24-28% oqsil to‘planadi.  

Oziq-ovqat uchun ishlatiladigan dukkakli-don ekinlari orasida mosh doni 

oziqalik qimmati, oqsil va vitaminlarga boy bo‘lishi, kaloriyasining ko‘pligi bilan 

ajralib turadi. Mosh oziqalik qiymati bilan bug‘doy, loviya, no‘xat, ko‘k no‘xat va 

javdar donlaridan 1,5-2 barovar, to‘yimliligi bo‘yicha esa 1,5 baravar ustun turadi. 

Mosh tarkibidagi oqsilning hazmlanishi 86% ga yetadi. Mosh tarkibida oqsil 24-28%, 

lizin 8%>, arginin 7%> bo‘ladi, V va RR vitaminlar ko‘p bo‘ladi. Undan tashqari mosh 

doni aminokislotalar va magniy, kalsiy, oltingugurt, natriy, temir, marganes, mis, 

bor, kobalt, nikel, yod, fosfor tuzlariga boy. Ayrim mamlakatlarda ham mosh 

donidan salat tayyorlanadi. Makaron va konditer sanoatida mosh unidan 30% 

qo‘shilsa sifati tubdan yaxshilanadi.  

Mosh donining kimyoviy tarkibi asosan u o‘sadigan joyning iqlim sharoitlariga 

(ob-havosi va tuprog‘iga), agrotexnikaga va moshning naviga qarab har xil bo‘ladi. 

Barcha dukkakli ekinlar singari moshning tarkibida oqsillar, yog‘lar, kraxmal, 

mineral tuzlar va vitaminlar bo‘ladi. Mosh boshqa donli ekinlar (no‘xot, loviya, nut, 

soya) bilan bir qatorda odamning ovqatlanishida katta rol o‘ynaydi. 

Mosh oqsilli ekindir, shuning uchun ham uning oziqli qimmati judda katta. 

Mosh g‘alla ekinlariga va barcha dukkakli-don ekinlariga (jo‘xori, marjumak, loviya, 

sholi) qaraganda  ikki hissa ko‘proq oqsilga ega. Masalan, pishib yetilgan 100 

gramm mosh doni tarkibida o‘rta hisobda 28 gramm oqsil bo‘ladi, bug‘doy donida 

esa-18 gramm, grechka, suli, arpa yormasi tarkibida esa atigi 8 gramm oqsil 

bor.Oqsillar aminokislotalar deb ataluvchi tarkibiy qismlardan tashkil topadi. 

Oqsillar tarkibiga 23 hilga qadar aminokislotalar kiradi, shulardan 18 tasi asosiy 

aminokislotalar bo‘lib, ana shu 18 ta asosiy aminkislotalardan 8 tasi eng zarurdir. 

Bular jumlasiga lizin, triptofan, treonin, valin, fenil, alanin, metionin, leysin va 

izoleysin kiradi. Agar xayvon ratsionida ana shu aminokislotalardan yettitasi 

bo‘lsayu, atigi bittasi bo‘lmasa, hayvonning o‘sishi buzildi, chunki organizm bu 

aminokislotalarni o‘zi hosil qilishga qodir emas. Masalan, shu narsa aniqlanganki, 

triptofan deb ataluvchi aminokislota vitamin RR(yoki ichak va nerv sistemasining 

normal ishlashi uchun, shuningdek qizil qon-gemoglobinning shakllanishi uchun 

kerakli bo‘lgan nikotin kislota) vujudga kelishi uchun zarurdir. Metionin deb 

ataluvchi yana bir aminokislota esa jigarning normal ishlab turishi uchun zarur. 

Agar ovqatda lizin va arginin singari aminokislotalar yetishmasa tish kariesi deb 



 
 
 

ataluvchi kasallik (tishlardagi emal moddasi va suyak qismining buzilishi) kelib 

chiqadi.Aytib o‘tilganlardan shu narsa ravshan bo‘ladiki, ovqat mahsulotlarining 

oqsilli tarkibini bilish ovqatlanishni to‘g‘ri tashkil qilish uchun nihoyatda katta 

ahamiyatga egadir.Ovqat mahsulotlari tarkibidagi oqsillarni fiziologik nuqtai 

nazardan to‘la qimmatli, ya’ni tarkibida eng zarur aminokislotalar yetarli miqdorda 

mavjud bo‘ladigan va to‘la qimmatli bo‘lmagan –ya’ni tarkibida shunday 

aminokislotalar yo‘q, yoki bo‘lsa ham, yetarli miqdorda bo‘lmaydigan xillarga 

bo‘lish mumkin.  

Mosh, nut, no‘xot va boshqa dukkakli-don ekinlarida ham boshqa qishloq 

xo‘jaligi ekinlarida to‘planadigan aminokislotalar to‘planadi, ammo miqdorining 

ko‘pchiligi bilan ulardan farq qiladi. Mosh oqsillari tarkibida 18 xil asosiy 

aminokislotalarning hammasi mavjuddir. Bundan tashqari mosh oqsillarida lizin, 

treonin, leysin va hokazolar singari doimiy aminokislotalar ko‘p miqdorda mavjud 

bo‘ladi. Masalan, mosh oqsillarida lizin singari qimmatli aminokislota 7,7 protsentni 

tashkil etadi. Mosh shuningdek valin, treonin, leysin va boshqalar kabi doimiy 

aminokislotalarga ham boydir. Boshqa dukkakli don ekinlarining oqsili singari 

mosh oqsili ham suvda yaxshi eriydigan bo‘lgani uchun organizm tomonidan 

osonlik bilan o‘zlashtiriladi. 

Oqsil tirik organizmning asosiy tarkibiy qismidir. Oqsillar har bir tirik 

xujayraning tarkibiga kiruvchi murakkab kimyoviy moddalar bo‘lib, organiz uchun 

asosiy qurilish materiali hisoblanadi. Bundan tashqari oqsillar organizm energiya 

manbai xizmatini o‘tashi mumkin. Shu sababli ular hayotning asosiy 

sababchilaridan biri deb hisoblanadi. 

O‘simlik va hayvon mahsulotlari bo‘lgan turli xil oziq-ovqat mahsulotlari-

go‘sht, baliq, tuxum, sut, non va dukkali-donlar organizm uchun oqsil manbai 

xizmatini o‘taydi.Odam ovqatidagi oqsillarning kattagina qismini bug‘doy doni 

mahsullari (un, non va hokazolar) hamda turli-tuman dukkakli-don ekinlari tashkil 

etadi. 

Oziq-ovqat mahsulotlari tarkibidagi oqsillar odam tanasida to‘qimalar va 

organlarning oqsillarini tashkil etish uchun sarflanayotganda ular avvalo organizm 

uchun murakkab yo‘lni bosib o‘tadilar.Ular dastlab ovqat hazm qilish kanaliga 

tushadi va maxsus moddalar (fermentlar) yordamida ancha oddiy tarkibiy 

qismlarga-aminokislotalarga parchalanadi. Bu aminokislotalar qonga so‘rilib o‘tadi 

va organizmning oqsillarini tuzish uchun material bo‘lib xizmat qiladi. 

Demak, xulosa sifatida shuni qayd etish zarurki, aholini oziq-ovqat 

xavfsizligini ta’minlashda dukkakli ekinlardan bo‘lgan mosh ekinining ahamiyati 

katta bo‘lib, sifatli va to‘yimli maxsulot sifatida qiymati yuqori hsioblanadi. 

